REZIME RADA

Osobe s oštećenjem sluha, kod usvajanja jezika, raspolažu s dva jezička oblika, oralno glasovnim i znakovnim jezikom, a načini usvajanja i upotrebe ta dva jezika su različiti. Znakovni jezik je, u punom smislu riječi, prirodan jezik osoba s oštećenbjem sluha. To je jezički sistem zasnovan na bazi optički struktuiranih podražajnih znakova, jezik koji se temelji na vizuelnom doživljaju. On u potpunosti omogućava komunikaciju osoba s oštećenjem sluha. Kao problem ovog magistarskog rada nametnuo se status bosanskog znakovnog jezika i njegova utemeljenost u edukacijsko-rehabilitacijskom procesu, a kao predmet istraživanja istaknuti su stavovi i sudovi stručnjaka, koji neposredno rade s djecom s oštećenjem sluha. Bilo je potrebno, naučnom analizom, utvrditi teorijske i praktične osnove za formiranje bosanskog znakovnog jezika kroz ispitivanje tih stručnjaka, a u vezi s ciljem istraživanja postavljene su četiri hipoteze. Formiran je uzorak (n = 91) koji su činili stručnjaci koji rade s djecom s oštećenjem sluha. Za analizu uzorak je podijeljen na dva subuzorka, od kojih su jedan subuzorak činili nastavnici i stručni saradnici posebnih institucija za rehabilitaciju i edukaciju djece oštećenog sluha (N = 57), a drugi subuzorak činili su profesori redovne srednje škole (N = 34). Za potrebe istraživanja. Konstruisan je Upitnik za procjenu statusa bosanskog znakovnog jezika. Rezultati istraživanja pokazali su da: stručnjaci u praksi posjeduju teorijske osnove i praktična iskustva u vezi statusa znakovnog jezika, ali da nisu dovoljno jezički kompetentni u bosanskom znakovnom jeziku, da je njihov odnos prema sistematskom istraživanju, normiranju i primjeni u praksi bosanskog znakovnog jezika pozitivan, te da postoji statistički značajna razlika između stručnjaka, nastavnika i stručnih saradnika posebnih institucija za edukaciju i rehabilitaciju djece s oštećenjem sluha i profesora redovne srednje škole prema statusu znakovnog jezika i njegovoj primjeni u praksi. S obzirom na stavove stručnjaka, a u vezi s veoma istraženom potrebom za znakovnim jezikom u edukaciji i rehabilitaciji, ostvarivanju drugih prava i poboljšanju kvaliteta života gluhih uopće, kao osnovni zaključak se nameće izuzetna važnost normiranja bosanskoga znakovnog jezika.

